
Elusen Diogelwch Tân Cymru mewn Cynhadledd Ewropeaidd 

Yr wythnos hon, cynhaliwyd Cynhadledd Fire Risk in Europe 2010 yn Newcastle. Trefnwyd y digwyddiad gan Wasanaeth Tân ac Achub Northumberland ar y cyd â phartneriaid prosiect ANSFR (Accidental, Natural and Social Fire Risk Assessment and Management) o Ddenmarc, yr Eidal a’r Ffindir.   
Roedd Atal Tân Cymru, Elusen Diogelwch Tân Cymru, yn falch o fod yn un o’r 12 o sefydliadau a ddewiswyd i arddangos eu gwaith ar ffurf poster yn y gynhadledd. Roedd y poster yn cyflwyno trosolwg o’r sefydliad, sy’n unigryw yng Nghymru ac ym Mhrydain, ynghyd â rhai o ganfyddiadau eu hymchwil diweddar i risg tân ymysg grwpiau sy’n agored i beryglon, sef grwpiau sy’n aml yn cael eu gorgynrychioli mewn ystadegau anafusion tân.
Gan weithio gydag eraill, mae Atal Tân yn ceisio estyn allan i gymunedau (boed y rheini’n rhai daearyddol, neu’n ‘gymunedau o ddiddordeb’), a hynny er mwyn eu cynorthwyo i adnabod eu materion penodol eu hunain o ran diogelwch tân, ac er mwyn eu cefnogi i greu atebion a fydd yn wir yn gwneud gwahaniaeth iddynt.
Dywedodd Helen Prior, Prif Weithredwr Atal Tân: “I lawer ohonom, nid yw diogelwch tân yn y cartref yn rhywbeth y byddwn ni’n meddwl amdano oni bai fod gofyn inni. Yn ffodus, dros y degawd diwethaf, mae nifer y tanau damweiniol mewn cartrefi yng Nghymru, a nifer y marwolaethau a’r anafiadau oherwydd y tanau hynny, wedi bod yn gostwng yn gyson flwyddyn ar ôl blwyddyn.  Fodd bynnag, nid yw’r gostyngiad hwn yn cael ei adlewyrchu ymhob grŵp o fewn y boblogaeth, ac mae rhai ffactorau risg i’w gweld yn gyson yn nodweddion ymddygiad neu gyflyrau pobl, ac yn eu sefyllfa sosio-economaidd.  Trwy ddod ag amrywiaeth o unigolion a sefydliadau o wahanol gefndiroedd ynghyd, mae Atal Tân yn cefnogi’r gwaith o gyfnewid gwybodaeth ac enghreifftiau o arferion da, ac yn hyrwyddo atebion cyffredin i broblemau cyffredin”.
Nodyn i Olygyddion:

Atal Tân Cymru yw enw masnachu Ymddiriedolaeth Diogelwch Tân Cymunedol Cymru Cyf. Caiff Atal Tân ei ariannu gan Lywodraeth y Cynulliad a’r tri Gwasanaeth Tân ac Achub rhanbarthol yng Nghymru.
Fel elusen, mae Atal Tân yn gweithio gyda’r Gwasanaethau Tân ac Achub, ond mae’n annibynnol arnynt, ac wedi ei gwreiddio yn y sector gwirfoddol/cymunedol.  Ei chenhadaeth yw gostwng nifer yr achosion o farwolaethau ac anafiadau oherwydd tân, a hynny trwy godi ymwybyddiaeth o’r peryglon, darparu gwybodaeth am ddiogelwch, hybu ymchwil i ddiogelwch tân ac annog cydweithredu rhwng y sectorau cyhoeddus, preifat a gwirfoddol, a hynny er mwyn gwneud Cymru yn wlad fwy diogel.  
Am ragor o wybodaeth, cysylltwch â ni ar 01633 654000 / www.ataltan.org   

Prosiect ANSFR – prosiect arloesol dros ddwy flynedd, gyda’r nod o leihau cost ddynol ac ariannol tanau yn Ewrop.

Am ragor o wybodaeth am brosiect ANSFR - http://www.fire-risk.eu/ 
